REZIME RADA

U  radu se na sistematski način ukazuje na važnost i značaj pitanja ljudskih prava, njihove zaštite i ograničenja.

Pitanje ljudskih prava predstavlja vrlo značajan i nezaobilazan dio ukupnog procesa demokratizacije društva. Na podlozi Evropske konvencije za zaštitu ljudskih prava i osnovnih sloboda a naročito nakon prijema Bosne i Hercegovine u Savjet Evrope, Bosna i Hercegovina je ustvari preuzela obavezu da pitanja unapređenja i zaštite ljudskih prava riješava unutar svog pravnog sistema obzirom da Ustav Bosne i Hercegovine i Ustavni sud djeluju kao garant ljudskih prava i osnovnih sloboda na nacionalnom nivou dok na međunarodnom nivou tu ulogu ima Evropski sud za ljudska prava. Istražujući pitanja ljudskih prava, njihove zaštite i ograničenja evidentno je da Ustav Bosne i Hercegovine ne reguliše  pitanja derogacije i ograničenja ali obzirom da se odredbe Evropske konvencije za zaštitu ljudskih prava i osnovnih sloboda direktno primjenjuju u Bosni i Hercegovini jer su inkorporirane u njen ustav iste se moraju poštovati.

Dakle, Bosna i Hercegovina kao i većina tranzicijskih država još uvijek nema  adekvatno zakonski uređeno pitanje ljudskih prava a naročito pitanje derogacije i ograničenja ljudskih prava. Poseban problem su  entiteti i njihove institucije. To je i razlog više da se ovakvo stanje posebno istraži, utvrde razlozi istog i da se na adekvatan način pokuša dovesti na zadovoljavajući nivo kako ne bi došlo do impliciranja velikog broja štetnih posljedica na pravni sistem Bosne i Hercegovine i njeno društvo u cjelini. 

Sadržajno tehnička rješenja rada reprezentiraju tehničku kompoziciju, koju čine šest međusobno povezanih zavisnih cjelina, determiniranih iz predmeta istraživanja. Struktura rada uspostavlja uzročno-posljedične veze između obrađivanih cjelina, vođeni idejom odgovora na fundamentalno pitanje: 
Koji su optimalni modaliteti za usklađivanje propisa o ograničenju, derogaciji i zaštiti ljudskih prava u Bosni i Hercegovini sa propisima Evropske konvencije o ljudskim pravima i osnovnim slobodama ?

